


Në kuadër të bashkëpunimit me organizatat e shoqërisë civile dhe promovimit të

shërbimeve sociale gjithëpërfshirëse, u zhvillua një vizitë në Qendrën Ditore

“Jetë në Zhvillim” në Bubq, me ftesë të znj. Juliana Reso, Drejtoreshë e Caritas

Albania.

Qëllimi i vizitës ishte njohja nga afër me shërbimet dhe aktivitetet që ofrohen në

qendër për personat me aftësi të kufizuara intelektuale, si dhe me praktikat e

punës dhe mbështetjes së tyre për zhvillimin e aftësive, socializimin, pavarësinë

dhe përfshirjen në komunitet.

Gjatë vizitës u vlerësua puna e stafit të qendrës dhe rëndësia e bashkëpunimit

ndërmjet institucioneve publike dhe OSHC në fuqizimin dhe përmirësimin e

shërbimeve sociale.



Në kuadër të njohjes dhe vlerësimit të shërbimeve sociale në komunitet, u

zhvillua një vizitë në Qendrën Komunitare “Dritë e Re” në Kamëz, së bashku

me Nënkryetaren e Bashkisë Kamëz dhe stafin e saj.

Qëllimi i vizitës ishte njohja nga afër me shërbimet dhe aktivitetet e ofruara nga

Global Care Albania për fëmijët, të rinjtë dhe familjet në nevojë. Gjatë vizitës u

prezantuan shërbimet për zhvillimin e fëmijërisë së hershme, mbështetjen

sociale dhe terapeutike për fëmijët me aftësi të kufizuara, fuqizimin e grave dhe

familjeve, mentorimin e të rinjve, si dhe mbështetjen për komunitetet rome dhe

egjiptiane.

Gjatë takimit u vlerësua rëndësia dhe ndikimi i qendrës në komunitetin e

Kamzës, si dhe u diskutua për mundësitë e vijimit dhe mbështetjes së këtyre

shërbimeve përmes bashkëpunimit institucional dhe mekanizmave financiarë,

përfshirë Fondin Social.



U zhvillua një takim në Qendrën Sociale “Jonathan”, me fokus forcimin e

mbështetjes për fëmijët dhe të rinjtë me aftësi të kufizuara dhe kujdestarët e

tyre. Gjatë takimit u diskutua për dyfishimin e pagesave për fëmijët me aftësi të

kufizuara, njohjen e sigurimeve shoqërore dhe shëndetësore për kujdestarët, si

dhe për masat e reja për zgjerimin e shërbimeve komunitare, arsimit, punësimit

dhe rehabilitimit.

Takimi shërbeu gjithashtu për të dëgjuar nga afër shqetësimet dhe nevojat e

familjeve, me synim garantimin e më shumë mbështetjeje, mundësish dhe

pavarësie për personat me aftësi të kufizuara.



Më shumë kujdes, shërbime dhe mbështetje për të moshuarit ishte fokusi i takimit

të Ministres së Shëndetësisë dhe Mirëqenies Sociale në Pogradec. Takimi shërbeu

për prezantimin e nismave të reja që synojnë përmirësimin e cilësisë së jetës së

moshës së tretë dhe garantimin e një mbështetjeje më të plotë shëndetësore dhe

sociale.

Ndër nismat e prezantuara janë Check-Up falas pa kufizim moshe, krijimi i

Qendrës së parë të Shërbimeve të Geriatrisë, si dhe Linja e Këshillimit 0800 4042,

e cila ofron orientim dhe asistencë për qytetarët lidhur me shërbimet publike.

Në fokus të politikave të reja është gjithashtu forcimi i mbështetjes sociale për të

moshuarit, zgjerimi i shërbimeve në komunitet dhe krijimi i mundësive për një jetë

më aktive, të shëndetshme dhe me më shumë dinjitet.

